
G.N.S. Las scolas on saro lour portas per stgers dus meis e las vacanzas on scumanzo. Tgi vo agl mar, 

oters ad ot e tgi stat a tgesa. Tgi dat an noss regiun ena pensiun per tgavals è a blers betg 

ancunaschaint. Chella è noss tema per l’antschatta dallas vacanzas da stad. 

 

An Surmeir on las vacanzas da scola gio scumanzo ed anfignen igls 20 d’avost gioldan scolars e 

scolasts igl taimp liber. Alla bassa antschevan las vacanzas da stad pir sonda proxima e per part 

schizont pir igl mez da fanadour. Ena gronda part digls Surmirans è da preschaint an vacanzas u von 

proximamaintg agl exteriour u schiglio an en li. Er gist vacanzas fon igl mument Markus e Ramona 

Bläsi cun lour unfants Laura e Luca. La famiglia stat a Vasarauls an en li idilic ed anmez la nateira. 

Particular è dantant è tgi igl pêr ò la stad ed igl anviern giasts sen igl bagn puril, pero betg turists scu 

chegl tgi nous cunaschagn digls lis turistics an nossa regiun.  

Markus e Ramona Bläsi magnan siva digl 2009 ena pensiun per tgavals, la quala è ple u manc 12 meis 

occupada. Tgi la famiglia Bläsi ò ena relaziun pi strètga cun animals ed ò a cor betg angal tgavals, ins 

vei bagn anturn ed anturn igl bagn puril nunusito. Dus tgangs, dus giats, dus tgorignas e dus portgigns 

stattan dasper igls 30 tgavals ple tgi bagn agl bagn puril «Macloins». Chel sa catta sen territori da 

Brinzauls, tranter Casti e Lantsch, detg pi exact a Vasarauls.  

 

All’antschatta  

anc 50 tocs biestga 



Markus Bläsi, tgi è da Lantsch ò fatg scu anc blers oters Surmirans igl «Plantahof». Sia donna Ramona 

Bläsi dereiva da Son Giagl, ò luvro a Lantsch, noua tgi ella ò er fatg cunaschientscha cugl gioven pour. 

Ella veva siva da sia unfanza ena relaziun pi strètga cun tgavals, uscheia tgi er sies om ò adegna gia 

daple interess per chels. Igl pêr è alloura sa decidia dad eir novas veias e da betg ple manar en travagl 

puril scu chegl tgi dat blers er tar nous. Markus e Ramona Bläsi on fatg or da lour bagn puril ena 

pensiun per tgavals, tgi è oz ancunaschainta tar ena rotscha proprietaris da chels animals.  

 

Durant la stad 30 tgavals 

Cun esser Ramona Bläsi daveiras ena experta da tgavals, savea ella sa tgapescha tgi dat bleras 

persungas tgi on en tgaval e tgi bleras da chellas tschertgan en li noua tgi pon dar an pensiun chel. 

Bagnspert è sto ancunaschaint tgi an Val Alvra è da nov ena pensiun per tgavals e cunzont en li noua 

tgi igls tgavals èn daple tgi angal en animal nizevel. Dasper las stallas è avonda spazi per igls tgavals, 

uscheia tgi chels stattan ple tgi bagn aint igl liber e gioldan la buna tgira da Markus e Ramona Bläsi. Er 

igl anviern è avant mang avonda spazi, uscheia tgi igls tgavals èn er digl december anfignen alla fegn 

da mars bler aint igl liber. Ultra da chegl dattigl er en plaz per eir a tgavagl e per galoppar. «La stad 

vainsa 30 tgavals an pensiun ed igl anviern èn chegl 24 tgavals», dei Ramona Bläsi. Remacabel è er tgi 

la donna canoscha mintga tgaval per nom e tgi ella canoscha er mintga malign e malet digls 

pensiunaris da quatter tgomas. Magari dovigl per igls tgavals er igl veterinari e schi chegl è igl cass 

vignan dalunga er infurmos igls proprietaris digls tgavals. Ansomma ins vegia adegna puspe contact 

cun chellas persungas tgi dattan lour animals an penisun, dei Markus Bläsi. Chel contact persunal 

steman alloura er igls ples da chels tgi on igls tgavals a Vasarauls an pensiun. «Gugent on igls 

proprietaris tgi surlaschan lour tgavals a nous er schi tarmettagn da taimp an taimp ena fotografia 

digls tgavals, gist schi els on per pi dei betg ple vasia lour animals» dei Ramona Bläsi. Ella dei tgi 

vignan adegna puspe dumondas schi seia ansomma anc plaz per dar an pensiun tgavals e savens seia 

ella daveiras surstada tgi tants canoschan igl bagn puril a Vasarauls tgi sa nomna er «Spisagger Hof».  

 

500 francs agl meis  

costa la pensuin cumpletta 

Igls tgavals tgi stattan a Vasarauls an pensiun dereivan ple u manc dall’antiera Svizra. Bleras 

persungas tgi on do lour animal an pensiun tar Markus e Ramona Bläsi èn gio pi sen igls onns e lessan 

simplamaintg betg anc dar davent igl tgaval ed otras en per en pi lung taimp agl exteriour. Savens èn 

er tgavals an pesniun a Vasarauls da donnas tgi on gist gia en unfant u survignan en unfant ed on 

cotras betg taimp per lour tgaval. Mintga tgaval ò sa tgapescha la sia atgna boxa cun en indrez per 

bever ava, cun en crap da sal e cun ena cuppa per pavel concentro. Aint igl manevel dallas stallas da 

tgavals dattigl en plaz per lavar e stragler igls animals. 500 francs per meis costa la pensiun cumpletta 

per en tgaval tar Markus e Ramona Bläsi. Chel prietsch è exclus igl pavel concentro tgi igls 

proprietaris digls tgavals portan sez per mintga animal. Pavlos vignan igls tgavals cun fagn, strom ed 

erva e chegl treis gedas per de.  

 

Da 2 onns anfignen 29 onns  



I dat naturalmaintg er tgavals tgi sattan anfignen tar lour mort a Vasarauls. Detg oter èn chegl tgavals 

tgi passaintan lour seira dalla veta agl bagn puril «Macloins». Per chels animals on igls proprietaris da 

paer per meis 400 francs. «Da preschaint ò igl pi gioven tgaval betg gist anc treis onns ed igl pi vigl 

tgaval ò gio 29 onns», ò managea Markus Bläsi. Er el canoscha mintga singul tgaval, inclus las lunas 

da chel. Igls ples digls possessours da tgavals portan lour animal an Val Alvra er schi Markus e 

Ramona Bläsi von magari er sez sen giaveisch alla bassa per igls tgavals.  

 

Magari er turists 

Anfignen tgi en tgaval canoscha igl conturn ed igls tgavals tgi èn gio pi dei segl bagn puril «Macloins» 

vogl ple tgi en’emda. All’antschatta seia chel pitost reservo e cugl taimp vigna igl tgaval pi dumesta e 

pi pac malquiet. Savens ègl er uscheia tgi tgavals cun en tschert handicap u pi debels on en agen 

curtgign noua tgi pon  

sa muantar e sagleir anturn. Interessant è dantant er tgi blers turists veian la tavla da reclama dalla 

pensiun da tgavals tgi è dasper la veia principala tranter Casti e Lantsch. Tuttegna sa ferman els e 

tschertgan cutier sainza saveir tgi tar Markus e Ramona Bläsi è la pensiun per chels da quatter 

tgommas e betg ena pensiun per turists da passagi. 

La pensiun da tgavals adegna occupada e pigl pêr è igl sies mastier ple tgi angal ena occupaziun, 

mabagn er en plascheir. 

 

Legenda: 

 

Markus e Ramona Bläsi magnan ossa gio siva digl 2009 ena pensiun da tgavals a Vasarauls. Chella 

pensiun è ple u manc adegna occupada, cunzont cun tgavals tgi vignan dalla bassa e tgi stattan sur 

stad u sur anviern tar igl pour e la poura.  

 

 


